
Aappassaaneerinninneq 

 

Matumuuna Naalakkersuisut Aningaasaqarnermut Akileraartarnermullu Ataatsimiititaliaq 

2019-imut ilassutitut aningaasaliissutinut inatsisissatut siunnersuummut 

isumaliutissiissutaanik qujassuteqarfigaat. 

Aningaasaqarnermut Akileraartarnermullu Ataatsimiititaliaq isumaliutissiissummini 

aningaasaliiarnermi periutsinik pingaarutilinnik arlalinnik paasissutissiivoq, Inatsisartullu 

taamaaliornikkut pisortat allaffissorneranni aningaasaqarnikkut aqutsinermik pitsaasumik 

ingerlatsiinnarnissamik pisariaqartitsinermik erseqqissaateqarnerat, Naalakkersuisut 

nuannaarutigaat. Naalakkersuisut tamanna isumaqatigilluinnarpaat. 

 

Naalakkersuisut aningaasaliissutinik nuussineranni inatsisitigut tunngavissarititaasunik 

naammassinninnerannik Aningaasaqarnermut Akileraartarnermullu Ataatsimiititaliap 

naliliinera Naalakkersuisut ilanngullugu iluarisimaarpaat. 

 

Naalakkersuisut sanaartornermut aningaasaliissutinik qanoq ilillutik sukkanerusumik 

atugassanngortitsinissaq, kiisalu suliniutit assigiinngitsut inaarsarnerisa qanoq 

sukkanerusumik naammassineqarsinnaanerat isumaliutigissagaat ataatsimiititaliap 

inassutigaa. Tassunga atatillugu Missingersuutit Naatsorsuutillu pillugit Inatsimmi § 11, imm. 

2 naapertorlugu Naalakkersuisut ataasiakkaat akisussaaffeqarfimminnut aningaasaliissutinut 

akisussaasuunerat Naalakkersuisut oqaatigiumavaat. Aalajangersagaq taana ikorfartorniarlugu 

Naalakkersuisut ilaatigut siusinnerusukkut ataatsimut sanaartukkanut immikkoortoq 

atorunnaarsippaat. Tamatuma kingorna Naalakkersuisoqarfiit ataasiakkaat sanaartukkaminnik 

aqutsinissamut, taakkununnga malinnaanissamik qularnaarinissaq nammineerlutik 

akisussaaffigilerpaat. Ingammik immikkoortuni ikittuinnarnik minnerusunilluunniit 

sanaartukkanut aningaasaliissuteqarfiusuni, taamaalillunilu assersuutigalugu sanaartornermik 

isumaqatigiissutinik, sanaartornermilu siunnersortinik avataaneersunik passussinermik 

misilittakkanik killilimmik katersinissamik periarfissaqartunut tamanna 

unammillernarsinnaavoq.  

 



Ilanngullugu ukiuni kingullerni pisortat sanaartornermik ingerlataasa ilaat annertuut 

Namminersorlutik Oqartussanit kommuninut nuunneqarnerat erseqqissaatigineqassaaq. 

Ilaatigut atuarfinnik ulluuneranilu paaqqinniffinnik sanaartornernut iluarsartuussinernullu 

aningaasanut inatsisikkut sanaartornermut aningaasaliissutit 2018-imut Aningaasanut Inatsit 

aallarnerfigalugu kommuninut nuunneqarput. Ukiuni aggersuni sanaartukkanik nuussinissat 

allat maanna sulissutigineqarput. Tamanna sanaartukkanik suliniutit ataasiakkaat 

sukkanerusumik pisinnaalernerannik kinguneqassasoq, kiisalu aamma illoqarfiit annerusut 

avataanni suliffissaqartitsinermik pilersitsissasoq naatsorsuutigineqarpoq. 

 

Naggataatigut malugeqquneqarpoq Naalakkersuisut Ilassutissatut aningaasaliissutissatut 

qinnuteqaat Aningaasaqarnermut Akileraartarnermullu Ataatsimiititaliamut nassiummassuk, 

tassani ilaatigut aningaasat uninngaannartut pilersaarutinilu naammassisimasuni 

atorneqanngitsut utertinneqarnissaat qinnutigineqarluni. Ilutigitillugu aningaasat 

utertinneqartut ilaat ulloqarfinni arlalinni, soorlu altanit iluarsaannerinut atornissaat 

qinnutigineqarpoq. Aningaasat utertinneqartut amerlanerusut piffissami aggersumi suli 

sanaartornermut iluarsaassinernillu atorneqassasut qinnutigineqarnissat Naalakkersuisut 

naatsorsuutigivaat. 

 

Inatsisissatut siunnersuutip isumaqatigiilluni tapersersorneqarnera Naalakkersuisut 

qujassutigaat. 

 

Taama oqaaseqarlunga inatsisissatut siunnersuut Inatsisartunut suliassanngortippara. 

 

 


